
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

সূক্ষ্ম বিচার






চণ্ডীচরণ ও কেবলরাম




 কেবলরাম। মশায়, ভালো আছেন?

 চণ্ডীচরণ। “ভালো আছেন” মানে কী?

 কেবলরাম। অর্থাৎ সুস্থ আছেন?

 চণ্ডীচরণ। স্বাস্থ্য কাকে বলে?

 কেবলরাম। আমি জিজ্ঞাসা করছিলেম মশায়ের শরীর-গতিক―

 চণ্ডীচরণ। তবে তাই বলো। আমার শরীর কেমন আছে জানতে চাও। তবে কেন জিজ্ঞাসা করছিলে আমি কেমন আছি। আমি কেমন আছি আর আমার শরীর কেমন আছে কি একই হল? আমি কে, আগে সে-ই বলো।

 কেবলরাম। আজ্ঞে আপনি তো চণ্ডীচরণবাবু।

 চণ্ডীচরণ। সে-বিষয়ে গুরুতর তর্ক উঠতে পারে।

 কেবলরাম। তর্ক কেন উঠবে। আপনি বরঞ্চ আপনার পিতাঠাকুরকে জিজ্ঞাসা করবেন।

 চণ্ডীচরণ। নাম জিনিসটা কি? নাম কাকে বলে?

 কেবলরাম। (বহু চিন্তার পর) নাম হচ্ছে মানুষের পরিচয়ের―

 চণ্ডীচরণ। নাম কি কেবল মানুষেরই আছে, অন্য প্রাণীর নেই?

 কেবলরাম। ঠিক কথা। মানুষ এবং অন্যান্য প্রাণীর―

 চণ্ডীচরণ। কেবল মানুষ ও প্রাণী ছাড়া আর কিছুর নাম নেই? তবে বস্তু চেনার কী উপায়?

 কেবলরাম। ঠিক বটে। মানুষ, প্রাণী এবং বস্তু―

 চণ্ডীচরণ। শব্দ স্বাদ বর্ণ প্রভৃতি অবস্তুর কি নাম নেই?

